
Lehen Hezkuntzako irakaskuntza komunak ezartzen dituen Ekainaren 27ko 830/2003 Errege Dekretuak honako hau azaltzen du: 

Hezkuntza, kultura eta gizarte arrazoiak direla-eta, atzerriko hizkuntzen ikaskuntza hezkuntzako hasierako etapatan hasi behar da. Horrek aukera emango die ikasleei adierazpen modu berriak bereganatzeko eta lagunduko die garapen integrala lortzen eta beren hizkuntza hobeto ezagutzen. Atzerriko hizkuntza baten bidez komunikatzea kultura desberdinak ulertzeko bidea da, eta beste ohitura eta bizimodu batzuk eta herrialdeen eta hiztunen arteko tolerantzia eta errespetua ulertzen laguntzen du.

Europako Kontseiluak adierazten du ikasleek mailakako hizkuntz gaitasuna bereganatzea dela atzerriko hizkuntzaren ikaskuntzaren helburua. Beraz, ikasleek Lehen Hezkuntzan lortzen duten atzerriko hizkuntzaren ezaguerak jarraipena izango du Derrigorrezko Bigarren Hezkuntzan. Atzerriko hizkuntzaren irakaskuntza-ikaskuntza oso prozesu konplexua da, eta alderdi kognitibo, afektibo eta sozialek parte hartzen dute horren garapenean. Hortaz, ikaskuntza erraztuko duten eredu kognitiboak eta soziokulturalak hartuko dira erreferentziatzat. Edukiak bi ardatzen inguruan antolatuko dira: 

I) Komunikazio gaitasunak eta hizkuntzaren erabilerak;

II) Gizarte eta kultur alderdiak. 

Lehenengoan, hizkuntz eta komunikazio trebetasunak sartzen dira. Bigarrenean, gizarte eta kultur alderdiak sartzen dira; esate baterako, ohiturak, tradizioak, antolatzeko erak, harreman pertsonaleko eta sozialeko erak, etab. Halaber, atzerriko hizkuntza ikasteko ahalegina eta nork bere gaitasunean konfiantza izatea sustatzen dira. Informazioaren eta komunikazioaren teknologiak bitartekari gisa arituko dira ikaskuntzan. Europako gomendioen arabera, lehen zikloan ahozko trebetasunak nagusitu behar dira, eta oso testu errazak irakurri eta idatziko dira. Ondorengo zikloetan, trebetasunak mailaz maila eta era integratuan ikasiko dira, eta ikasleari atzerriko hizkuntzaren funtzionamenduaren zenbait alderdi erakutsiko zaizkio. Ikasle bakoitzak bere ikaskuntza garapena du, eta, beraz, informazioa prozesatzeko eta gaitasunak eskuratzeko era desberdina.

Helburuak

1. Atzerriko hizkuntza bat ikasteko interesa garatzea.

2. Komunikazio egoera arruntetan, ahozko mezuak ulertzea eta horiei erantzutea.

3. Hitzezko eta hitzik gabeko prozedurak erabiltzea, egoera jakin batzuetan komunikatzeko.

4. Testu laburrak eta errazak irakurtzea eta horiei buruzko informazio orokorra eta espezifikoa lortzea.

5. Idatzizko testu errazak, ulergarriak eta laburrak egitea.

6. Atzerriko hizkuntzaren berezko intonazio, erritmo, ahoskera eta azentuazio alderdiak identifikatzea eta era ulergarrian eta adierazgarrian berresatea.

7. Atzerriko hizkuntza komunikabidea dela balioestea, eta hizkuntza horren hiztunekiko eta horien kulturarekiko jakin-mina eta errespetua izatea.

8. Informazioaren eta komunikazioaren teknologiak erabiltzea, ikaskuntza garatzeko eta finkatzeko.

Hirugarren zikloa

Edukiak

I. Komunikazio gaitasunak eta hizkuntzaren erabilerak.
A. Komunikazio gaitasunak.

1. Zenbait komunikazio egoeratan gertatzen diren era askotako ahozko mezuak ulertzea.

2. Ahozko elkarrizketetan parte hartzea, ikasgelan jarduerak egiteko. 

3. Era askotako idatzizko testuak irakurtzea eta ulertzea.

4. Komunikazio egoera jakin batean, helburu zehatza duten era askotako testuak idaztea.

5. Erregulartasunei antzematea, bai hizkuntza erabiltzean, bai soinuetan. Erregulartasun horiek beste komunikazio egoeretan ere erabiltzeko modukoek izan behar dute.
B. Hizkuntzaren funtzioak eta erabilerak.

1. Pertsonen jatorriari, lanbideei eta lantokiei buruz galdetzea eta erantzutea.

2. Pertsonak, lekuak eta objektuak deskribatzea.

3. Helbideak eskatzea eta ematea.

4. Prozesu errazak ordena baten arabera adieraztea (gustuak, besteen trebetasunak, iraganeko gertaerak).

5. Datei, orduei, ohiturei, klimari eta norberaren gauzei buruz galdetzea eta hitz egitea.

6. Etorkizun hurbileko egitasmoei buruz galdetzea eta hitz egitea.

7. Iradokizunak egitea eta horiei erantzutea.

8. Alderatzea. 

C. Gaiak eta hiztegia.

Ikasleen interesekin loturik egongo dira.

D. Fonetika.

Alfabetoaren soinuen eta horien grafiaren arteko lotura.

Ikasleek ezagutzen duten hiztegiaren ahoskerak eta irudikapen grafikoak zer lotura duten hizkuntzaren erabilerarekin.

Erritmoa.

Intonazioa.

Azentuazioa.

II. Gizarte eta kultur alderdiak.

1. Atzerriko hizkuntza hitz egiten den herrialdeen berezitasunak, ohiturak eta tradizioak identifikatzea.

2. Komunikazio egoera jakin batzuetan, gizarte elkarrekintzako formulak erabiltzea.

3. Atzerriko hizkuntzaren erabilerak zabaltzea, ikasgelako komunikabide izan dadin.

4. Atzerriko hizkuntzaren hiztunekin harremanak izateko interesa, harreman pertsonalak eginez teknologiek eskaintzen dizkiguten bitartekoen bidez.

5. Ikaskuntza prozesuaren aurrerapenak eta zailtasunak balioestea.

Ebaluazio irizpideak

I. Komunikazio gaitasunak eta hizkuntzaren erabilerak.

1. Zenbait komunikazio egoeratan adierazitako era askotako ahozko testuetako zentzu orokorra aurreratzea eta hautematea, eta informazio zehatzak identifikatzea.

2. Eguneroko eta gai ezagunei buruzko elkarrizketak izaten jakitea.

3. Era askotako testuak interpretatzea eta ulertzea.

4. Testuak idaztea hartzailea, testu mota eta helburua kontuan harturik.

5. Erritmo, intonazio eta ahoskera ezaguneko hitzak erabiltzea, komunikazioa hobetzeko.

II. Gizarte eta kultur alderdiak.

1. Atzerriko hizkuntza hitz egiten den herrialdeen berezitasunak, ohiturak eta tradizioak identifikatzea.

2. Beste pertsona batzuekin harremanak izatea, oharretan, gutunetan, mezu elektronikoetan, web orrietan eta abarretan azaltzen diren gizarte harremanetarako formulak erabiliz.

3. Atzerriko hizkuntza egoki erabiltzea, ikasgelan komunikatzeko.

4. Autoebaluazio, behaketa eta eztabaida prozesuetan parte hartze aktiboa izatea, atzerriko hizkuntzaren ikaskuntza etengabe hobetzeko.

Hori guztia horrela azaltzen da BUGS proiektuan. 

	BUGS PROIEKTUA 


Bugs 5 eta 6 Lehen Hezkuntzako hirugarren zikloko ikasleentzako programa da. Programa hori Lehen Hezkuntzako beharretara egokituta dago, eta sei maila desberdin dituen proiektu orokor baten zati dugu. Bugs proiektua hiru zatitan dago banatuta; hau da, Lehen Hezkuntzako hiru zikloei dagozkien zatietan:


Bugs 1 eta 2. Lehen Hezkuntzako 1. zikloa.


Bugs 3 eta 4. Lehen Hezkuntzako 2. zikloa.


Bugs 5 eta 6. Lehen Hezkuntzako 3. zikloa.

Bugs zikloka dago antolatuta, horrek aukera ematen baitu komunikazio eta ikaskuntza trebetasunak erabiltzeko, lantzeko eta zabaltzeko, testuinguru desberdinetan. Bugs 5 eta 6 programetako edukien zuzeneko jatorria istorioak eta irakurketak dira. Programa haurren garapen osoa kontuan hartzeko sortu da (kognitiboa, soziala, emozionala, fisikoa eta psikologikoa), eta zikloan izaten den komunikazio trebetasunen pixkanakako garapen sistematikoa azaltzen du.

Bugs 5 eta 6 programetako istorioek gaikako ardatz nagusi bat dute, eta ingurune egokia ematen dute ikasleen trebetasun linguistiko eta kognitiboak zenbait eratara garatzeko, baina beti ikuspegi integratzaile batetik. Istorioak adin horretako ikasleen gustukoak izateko pentsatu dira; adibidez, abentura istorioak eta benetako gertakizunetan oinarritutako istorioak. 

Istorio horiek eguneroko hizkuntza erabilgarria testuinguru batean kokatzeko diseinatu dira, eta, horren ondorioz, berbaldia garatzeko eta eskuratzeko. Halaber, aukera ematen dute ezaguera hori beste komunikazio egoeretara eramateko. Horrez gain, testuinguru nabarmena bultzatzen da, hartzeko trebetasunak (irakurmena) eta ekoiztekoak (idazmena) garatzeko, ikasleentzat erakargarria den modu baten bidez.

Unitate bakoitzeko idatzizko testuak istorioaren alderdi batean oinarritzen dira. Helburua da ikasleek ingelesa erabiltzea, egiazko munduari buruzko informazioa lortzeko. Testu horiek unitate bakoitzaren azken jarduera egiteko behar diren tresnak ematen dituzte; horretarako, aukeratutako topikoari buruzko proiektu txiki bat bilatu eta idatzi behar dute ikasleek.

Bugs 5 programan, pertsonaiek ikasleen adina irudikatu eta pop musikako talde erakargarri eta bizia osatzen dute: the Bugs Band (Cool, Sporty, Techy, Bio eta horien manager Dave). Bugs 6 programan, berriro azaltzen dira musika taldeko kideak. Musikari horiek lotzen dituzte, batetik, ingelesaren ikaskuntza ikasgelan eta, bestetik, ikasleek beren egiazko bizimoduan dituzten interesak. Hori guztiaren oinarria ikasleen heldutasun maila da.

	BUGS 5 eta 6 PROGRAMEN HELBURU NAGUSIAK


· Haurrek bigarren zikloan jaso duten ikaskuntzari jarraipena eta progresioa ematea.

· Ikasleek beste batzuekin beren buruaz eta inguruko munduaz komunikatzeko duten gaitasuna garatzea.

· Oinarrizko gramatika kontzeptuak ulertzea. 

· Haurrek beren ikaskuntza eraiki dezaten saiatzea. 

· Haurren garapen integrala bultzatzea (fisikoa, soziala, emozionala, psikologikoa eta kognitiboa).

· Haurrek ingelesa ikasteko motibazioari eustea, horien adinerako egokiak diren material interesgarriak eta lehiakorrak eskainiz.

· Haurrak Bigarren Hezkuntzara iragaiteko prestatzea. Bereziki, hirugarren zikloaren hasieran garaturiko hartzeko eta ekoizteko trebetasunak sistematikoki finkatuz eta sendotuz.

· Ikaskuntza estiloen aniztasuna lantzeko tresnak ematea. Ziklo honetan egiten dira nabariagoak desberdintasun horiek.

· Ikasleek munduari buruz irakurtzera bultzatzea, bai eta gustuko gaiei buruzko testuak idaztera ere.

	METODOLOGIA



ISTORIOETAN OINARRITUTAKO PROGRAMA

Programa istorioetan dago oinarrituta, ikasleen ikaskuntza suspertzeko asmoz. Lehen zikloan, ipuinek unitate bakoitzaren inputerako edo informazio nagusi berrirako testuingurua ematen dute. Ipuin guztiak jatorrizkoak dira, “egiazko ipuinak” dira; hau da, haur literaturaren genero eta tradizio finkatuetan daude oinarrituta, eta ingelesa ikasten ari diren ikasle gazteenentzat idatzi dira, horien beharrak eta interesak aintzat harturik. Ipuinak orekatuak eta askotarikoak izan daitezen, honako hauek hartu dira kontuan:

1. Ipuin motak; hau da, umorean, fantasian edo ipuin tradizional batean oinarritzen diren edo, bestela, ikasleen eguneroko gertakizunekin oso loturik dauden. 

2. Kontaketa egituren motak; hots, metatze edo errepikatze egitura duten.

3. Ipuinean azaltzen diren pertsonaia motak; hau da, zomorrotxoak, haurrak, animaliak edo pertsonaia fantastikoak diren.

4. Ikasleek ipuinarekin zer ikasten duten; hau da, ikaskuntza loturik dagoen munduaz duten esperientziarekin eta ezaguerarekin, edo beste alderdi batzuekin, hala nola, autoestimu positiboarekin, enpatiarekin, lankidetzarekin eta partekatzearekin. 

Bigarren zikloan ipuinak luzeagoak dira, eta egitura eta funtzio progresioa batzen dituen programa bat dutenez, errazagoa da hizkuntza beste komunikazio testuinguru batzuetara aldatzea. Istorioak hizkuntza erabilgarria eta egunerokoa testuinguru jakin batean kokatzeko diseinaturik daude eta, horrela, berbaldi trebetasunak garatzen hasteko, eta ez hiztegiko elementu bakan batzuk bakarrik. Gainera, testuinguru egokia eskaintzen dute, irakurmena eta idazmena era motibagarrian lantzeko. “Miniliburuek” unitateko gertaera nagusiak eta hizkuntz elementu nagusiak azpimarratzen eta goresten dituzte, burbuila formako eranskailuen bidez. Horrek buruz ikasten laguntzeaz gain, maila horretako irakurmena sistematizatzeko funtsezko urratsa da. “Miniliburuen” helburua haurrek beren buruez duten ikuskera sustatzea da. Halaber, “miniliburuak” haurrek etxean kontatzen dituzten istorioak gurasoek entzun ditzaten erabil daitezke. Bigarren zikloan, honako hauek lortu nahi dira:

· Aztertzen diren hizkuntz elementuak –naturaltasunez sortzen direnak– era ziklikoan antolatzea.

· Esperientzia erabilgarria, motibagarria eta malgua ematea. 

· Haurren garapen orokorra kontuan hartzea. 

· “Chunks of language” erabilgarriak irakastea, baita hiztegiko berariazko arlo garrantzitsuak eta haurren mundutik hurbil daudenak ere.

· Komunikazioa bultzatzea, ahozko eta entzumenezko lanen bidez.

· Idazmena eta irakurmena bultzatzea, era askotako testuingururen bidez. 

Hirugarren ziklo honetako istorioek eta irakurgaiek, arestian aipatu dugun bezala, gaikako ardatz nagusi bat dute, eta ingurune egokia ematen dute ikasleen hizkuntz trebetasunak eta trebetasun kognitiboak zenbait eratara garatzeko, baina beti ikuspegi integratzailearen arabera. Istorioak adin horretako ikasleen gustukoak izateko pentsatu dira; adibidez, abentura istorioak eta benetako gertakizunetan oinarritutako istorioak. 

Istorio horiek eguneroko hizkuntza erabilgarria testuinguru batean kokatzeko diseinatu dira, eta, horren ondorioz, berbaldia garatzeko eta eskuratzeko. Halaber, aukera ematen dute ezaguera hori beste komunikazio egoeretara eramateko. Horrez gain, testuinguru nabarmena bultzatzen da, hartzeko trebetasunak (irakurmena) eta ekoiztekoak (idazmena) garatzeko, ikasleentzat erakargarria den modu baten bidez. Horien bitartez, hona hemen zer lortu nahi duen Bugs programak:

· Ingelesa ikasteko interesa garatzea.

· Ikasi nahi den atzerriko hizkuntzan komunikatzeko gogoa sustatzea haurrengan.

· Istorioetan, adin horretako haurren interesak azaltzea.

· Hizkuntz trebetasunak era sistematikoan, integratzailean eta hirugarren zikloko ikasleen mailari dagokion era egokian garatzea.

· Ingelesaren ikaskuntza eta Lehen Hezkuntzako curriculumaren beste arlo batzuk lotzea, baita teknologia berriak eta multimedia tresnak ere. 

· Ikaskuntza gogoetatsua, autonomoa eta arduratsua sustatzea. 

· Ikasleek interesa, jakin-mina eta errespetua erakustea atzerriko hizkuntza ikasteko eta kultura horretako jendea balioesteko.

· Hartzeko eta ekoizteko trebetasunak sartzea eta etengabe garatzea.

Bugs 5 eta 6 proiektuetako hizkuntz elementuen hautaketa eta antolamendua ziklikoak dira, eta istorio bakoitzetik sortzen diren elementuetan oinarritzen dira. Ikasgelan landuko diren egiturak, funtzioak eta hiztegia eskolako esperientzia motibagarria eta erabilgarria izan dadin aukeratu dira. “Chunks of language” erabilgarriak irakatsi nahi dira, baita hiztegiaren berariazko arlo garrantzitsuak eta haurren mundutik hurbil daudenak ere. Proiektuaren hasierako etapetan, helburu nagusia ahozko trebetasunak garatzea eta irakurmena eta idazmena sartzea zen; Bugs 5 eta 6 programak, berriz, istorioaren hizkuntz elementu nagusiak atera eta komunikazioa sustatzen du, ahozko eta entzumenezko lanaren bidez, baita hainbat testuingurutan egiten den irakurmenaren eta idazmenaren garapen hedakorragoaren bidez ere.


IKASKUNTZA OROKORRA. IKASKUNTZAREN BESTE ARLO BATZUEKIKO ERLAZIOA. ZEHAR LERROAK.
Bugs proiektuaren helburuetako bat ingelesaren ikaskuntza eta Lehen Hezkuntzako ikaskuntzaren beste arlo batzuk lotzea da, baita teknologia berriak eta multimedia tresnak ere. Horri esker, haurrek trebetasun asko ikasten dute, eta horiek haurren garapen eta hezkuntza orokorrari laguntzen diote. Bugs 5 eta 6 programan, ingelesa loturik dago beste ezaguera arlo batzuekin honako hauen bidez:

1. Beste irakasgai edo arlo batzuetan (adibidez, musikan, gorputz hezkuntzan, matematikan edo zientzietan) landutako gai eta kontzeptuetan oinarritutako jarduera edo prozeduren bidez. 

2. Curriculum zabalagoaren zati diren eta hezkuntza balio atxikia duten trebetasunen garapenaren bidez; adibidez, trebetasun kognitiboak (iragarpena, hipotesiaren planteamendua, ondorio logikoak, etab.) eta  trebetasun sozialak (besteei entzutea, lankidetzan aritzea, txandaka hitz egitea, etab.). 

3. Unitate bakoitzean, beste ezaguera arlo batekin loturiko ikasgai bat sartzearen bidez. Hori eginez gero, ikasleek handitu egiten dute ipuinaren argumentuarekin loturiko zehar lerro bati buruz duten ezaguera. Gainera, gehiago ikertzeko aukera ematen du; adibidez, haurren kontsulta liburuak edo Internet erabiliz. 

Komunikazioa beti gertatzen da gizarte testuinguru zabal batean. Haurrentzat ezagunak diren gizarte egoerek testuinguru egokia ematen digute ikasgelan hizkuntza lantzeko, eta aukera ematen digute haurrentzat garrantzitsuak diren gizarte gaiei heltzeko. Bugs programak haurrak ingelesa erabiltzera bultzatzen ditu gai horiek lantzeko, eta beti komunikazio aktiboaren bidez.


TREBETASUNEN LANKETA
Bugs programan, komunikazio trebetasunak pixkanaka-pixkanaka eta sistematikoki handitzen dira, adina eta maila kontuan hartuta. Hona hemen hirugarren ziklo honetako funtsezko ezaugarriak laburbilduta:

1. Testu eta entzumen ariketa asko daude; hala nola, abestiak, rap eta chant delakoak, istorioak, elkarrizketak, telefono deiak, lekuen eta pertsonen deskribapenak eta Bugs Bandeko kideen arteko elkarrizketak. Ikasleek beren gaitasun produktiboa gainditzen duen hizkuntza entzungo duten arren, beti izango dituzte laguntzak, testuinguruaren, irudien eta abarren bitartez. Entzumen ariketak ikaskuntza orokorrean eta informazio zehatza ateratzean oinarritzen dira, eta horien bidez ikasleek hitz guzti-guztiak ulertu gabe ariketak ondo egin ditzaketela ohar daitezke.

2. Besteekin hitz egitea. Ziklo honetan, ahozko trebetasun produktiboak garatzen jarraitzen da (adibidez, abesten denean edo istorio bat kontatzen denean). Halaber, trebetasun elkarreragileak ere aintzat hartzen dira (komunikazio joko bat egiten denean, rol joko baten dramatizazioan parte hartzen denean, istorio edo abesti bat buruzko iritziak trukatzen direnean, etab.). Ahozko jardueren helburu nagusia giro egokia eskaintzea da, ikasleek ingelesa nahi duten helbururako erabil dezaten. Gainera, pairwork delakoak erabiltzea nabarmentzen da, eta ingelesa ikasgelako komunikazio hizkuntza bihurtzea nahi da.

3. Ahoskera. Istorioen, elkarrizketen, chant eta rap delakoen eta abestien bidez, ikasleek ingelesaren soinuekin, erritmoekin, intonazioarekin eta ereduekin ohitzen jarraitzen dute, eta eredu horiek era naturalean ekoizten ikasten dute. Horrez gain, hirugarren ziklo honetan ahoskatzeko ariketa berezia dago: Sound Bug izeneko ariketa. Ariketa horretan, haurrek errepikatu edo ezagutu egiten dituzte unitatean azaldutako hizkuntzarekin loturiko berariazko soinuak. Programan, fonologia trebetasunak ere garatzen dira; esate baterako, hitzak errepikatzea (elementu berriak azaltzen direnean), silabak entzutea (silabak txalo eginez bereizten dira, rhyme edo chant bat entzuten denean), fonemak segmentatzea eta ordenan jartzea, baita horien maiztasunaz ohartzea (entzumen ariketetan) eta fonemak nahastea ere (eredu fonetiko batzuk buruz ikastea eta erraz ahoskatzea –Bugs Band Beta rhythm–). 

4. Hiztegia. Bugs 5 eta 6 programetan, haurrek talde lexikoetan ikasten dute hiztegia; hau da, beren interesekin, esperientziarekin eta hurbileko munduarekin loturiko talde lexikoetan. Hiztegiaren lanketa beti dago loturik hizkuntza funtzional eta bakunarekin, komunikazioa egin daitekeela bermatu ahal izateko.

5. Irakurtzea eta idaztea. Irakurmenaren eta idazmenaren garapena pixkanaka-pixkanaka eta sistematikoki egiten da proiektuaren sei mailetan. Ikasleei idatzizko testu asko ematen zaizkie. Testu horietan istorioak eta abestiak daude. Unitateko istorio nagusian testu tipologiaren bat dago zeharka; adibidez, e-mail bat, egunkariko artikulu bat, etab. Bosgarren ikasgaiko testuan argazkiak daude, eta testuaren edukia loturik dago unitatearen gaiarekin, ikaskuntza beste arlo batzuekin (geografia, zientziak, etab.) eta/edo mundu anglosaxoiko gizarte eta kultur alderdiekin. Irakurgaiak jostagarriak izateko eta ingelesez irakurtzeko interesa eta konfiantza garatzeko daude diseinatuta. Ikasleek irakurtzeko zenbait estrategia garatzen dituzte; esate baterako, skimming eta scanning, intensive reading eta testuko ideia nagusiak identifikatzea. Beste estrategia bat testuaren esanahia identifikatzea eta/edo ondorioztatzea da, irudiak eta istorioaren izenburuak oinarritzat hartuta. Ziklo honetan ere ikasleek hitzak eta perpausak landuz praktikatzen dute idazmena. Idazmena honako ariketa hauen bidez lantzen da: galderei erantzuten, perpausak ordenatzen, testuak osatzen, istorioari buruzko informazio pertsonala adierazten, etab. Ikuspegi horrek idazmena irakasteko behar diren tresnak ematen dizkio irakasleari, eta ikasleek idatzizko lan bat egiten dute unitate bakoitzaren amaieran. Ikasturtean zehar, ikasleek artxibo bat osa dezakete egiten dituzten idatzizko lan guztiekin; artxibo hori ikasle bakoitzaren dossier pertsonala osatzeko erabil daiteke. Idazmen ariketak, ingelesez idazten denean, independentzia, konfiantza eta gogoa pizteko daude diseinatuta.

6. Gramatika. Ziklo honetan, hizkuntza naturaltasunez bereganatzea azpimarratzen da etengabe (hainbat iturritako inputen bidez). Gainera, Bugs proiektuaren helburutako bat ikasleei laguntzea da, ingelesak sistema bat bezala funtzionatzen duela kontura daitezen. Hirugarren zikloan, gramatika nozio sinpleak lantzen dira, oso era errazean. Ikasleek landu duten hizkuntza aztertzea da helburua, ikasi dutena sistematizatzeko eta ikaskuntza sortzeko. Hori lortzeko, Grammar Bug Tables eta Grammar  Posters delakoak lantzen dira. Horrez gain, gramatika ariketa gehigarriak eskaintzen dira (Additional Grammar Practice Worksheets), Photocopiable Resource Pack delakoaren 3. atalean. 
.
EBALUAZIOA
Ebaluazioa Bugs proiektuaren funtsezko osagaia da, eta maila bakoitzean ahalik eta egokien egiten da. Ziklo honetan, ebaluazio informala eta formatiboa nabarmentzen dira; izan ere, behaketa eginez eta zenbait datu eta bizipen aukeratuz, ikasleek zehaztutako helburu bakoitzean izan duten aurrerapena neurtzen eta monitorizatzen da. Unitate bakoitzaren bukaeran, bildumazko ebaluazioa eskaintzen da. Autoebaluazioaren bidez, haurrek beren aurrerapena aztertuko dute, baita ebaluazio ikasgaiak nola egiten dituzten ebaluatu ere. Haurrak pixkanaka-pixkanaka sartuko dira ebaluazio formalean eta bildumazko ebaluazioan, unitate eta hiruhileko bakoitzaren bukaerako test laburren bidez. 


ANIZTASUNAREN TRATAERA

· Bugs 5 eta 6 proiektuak aintzat hartzen du haur guztiek ez dutela berdin ikasten. Ziklo honetan, ikasle bakoitzaren trebetasunak, gaitasunak eta beharrak desberdinak direla kontuan hartzen da. Helburua da ikaskuntza esperientzia eraginkorra izatea eta ikasteko giro malgua lortzea, ikasleek arrakasta izan dezaten, baina bakoitzak bere neurrian. Ikaskuntzari buruzko banakako ikuspuntu horretaz ohartzeko, ikasleek jardueretan nola parte hartzen duten beha daiteke. Adibidez, ikasle batzuek eginkizun zailagoak izango dituzte beste batzuek baino, eta ikasle bakoitzari egokitutako idazmen ariketek aukera emango dute maila desberdinak lantzeko. Gainera, ikasleek modu desberdinak erabiliko dituzte irakurmen ariketak ulertzeko, aurretik duten ezaguera testuarekin lotuz eta ikuste laguntzak erabiliz. Hirugarren ziklo honetako inputek, ariketa motek eta edukiek aukera emango dute ikaskuntza estilo desberdinak eta gaitasun kognitibo desberdinak garatzeko.

	BUGS 5 eta 6 PROGRAMETAKO ISTORIOEKIN LAN EGITEA. UNITATEEN ETA IKASGAIEN ANTOLAKETA


Unitateak (8 dira ikasturtean) zazpi ikasgaitan banatzen dira, eta egitura orokor bera dute. Haurrek ipuinaren sarrera entzun, ipuina ulertu eta ipuinean azaltzen den hizkuntza berezia lantzen dute. Ondoren, munduari buruzko ezaguerak handitzen dituzte, ipuinarekin loturiko edukiaren bidez. Gero, ipuina antzeztu edo berriro kontatzen dute. Azkenik, ikasitakoa berrikusten eta ebaluatzen dute.

Zazpi ikasgaietan zehar, ikasleek hainbat jarduera jostagarritan hartzen dute parte; esate baterako, jokoetan, mimika jardueretan, dramatizazioetan, chant delakoetan, abestietan, buruhausgarrietan, labirintoetan eta abarretan. Jarduera horietan, honako hauek lantzen dira: behaketa, ondorio logikoko trebetasunak eta norberaren erreakzioak. Jarduera horiek ipuinaren gaiarekin loturik daude, eta ikasleak ipuinaren hizkuntza bereziarekin ohitzen dituzte eta zenbait trebetasun sozial, eragile eta kognitibo sustatzen dituzte. Unitate bakoitzean, asko zaindu da jardueren oreka, ikasleen ikaskuntza estilo desberdinak eta era askotako adimenak erakartzeko asmatu baitira. Jarduerak orekatuak eta askotarikoak direnez, materiala erakargarria da eta haur bakoitzari bere ikaskuntza estiloak eta ahalmenak garatzeko aukera ematen dio. Ziklo honetan, unitate bakoitzaren ikasgaien garapena honako hau da:

1. ikasgaia.- Berariazko hizkuntza sartzen da, haurrei istorioaren gaia aurkezteko eta hurrengo ikasgaiaren istorioa ulertzen laguntzeko. Haurrek banakako hiztegiarekin eta hizkuntz chunkekin egiten dute lan, eta abesten eta jolasean aritzen dira Bugs board gamerekin.

2. ikasgaia.- Ikasgai horretan istorioa lantzen da. Ikasleek istorioa entzun eta ahoskera ariketa bat egiten dute.

3. ikasgaia.- Ikasgai horretan, unitatearen gramatika elementu nagusia lantzen da. Ikasleek istorioa laburbildu eta jarraipen ariketa bat egiten dute, istorioan aurkeztu eta sartu den hiztegi berezia erabiliz. Ikasgaiaren bukaeran, Grammar Bug table delakoan azaltzen den hizkuntza berriaren formari erreparatzen zaio.

4. ikasgaia.- Ikasgai horretan, hizkuntza zabaldu eta birziklatzen da, Bugs Band song delakoaren bidez. Ikasleek entzumen ariketa bat egiten dute, eta abestiari buruzko iritzia ematen dute. Ondoren, ikasleek bertso bat edo bi asmatu, idatzi eta abesten dute, abestiaren bertsioak egiteko. Ikasgaiaren bigarren zatian, entzumen ariketa gehiago daude.

5. ikasgaia.- Ikasgai horretan, ikasleek gai berezi bati buruzko testu bat irakurtzen dute. Ikasgaiaren bigarren zatian, ikasleek beste listening ariketa bat egiten dute.

6. ikasgaia.- Ikasgai horren azken produktua unitatean zehar sortuz joan den idatzizko proiektu bat da. 

7. ikasgaia.- Berrikusketa ikasgaiak aukera ematen du laburbiltzeko eta ikasleen ikaskuntza egiaztatzeko.

	GIZARTE ETA KULTUR ALDERDIEN INTEGRAZIOA


Ikaskuntzaren gizarte eta kultur alderdien integrazioa Bugs programaren funtsezko zatia da maila guztietan. Lehen zikloan, gizarte eta kultur helburu nagusietako bat hizkuntza, jende eta kultura desberdin batekiko interesa, jakin-mina eta jarrera positiboak sustatzea da. Bigarren helburu bat haurrei atzerriko hizkuntza bat ikasteko gaitasuna dutela sinestaraztea da. Ikasleek ipuinen hizkuntza ikasgelako testuinguru komunikatibora eramaten dutenez, harremanetarako oinarrizko formulak erabiltzen ere ikasten dute; adibidez, agurtzeko, adio esateko eta eskertzeko formulak segurtasunez erabiltzen. 

Unitate bakoitzean, beste eduki arlo batekin loturiko ikasgaietan, haurrek ipuinaren munduarekin zerikusia duen zerbait ikasten dute ingelesaren bitartez, eta horrek hizkuntza berria ikasteko atsegina, interesa eta jakin-mina areagotzen du, baita ingelesak balio positiboa duelako kontzientzia ere, munduari buruzko gauzak ikasteko erabil dezakeen komunikazio tresna baita.

	BUGS PROGRAMAREN OSAGAIAK



Ikaslearen liburua: 64 orrialde ditu koloretan. Berrikusketa unitate bat, istorioetan oinarritutako 8 istorio eta hiru jaialdi egiteko materiala ditu. Berrikusketa jokoak ere baditu, hiruhileko bakoitzaren hasieran egiteko, ikasleak opor ostean ingelesarekin berriro ohitzeko. Unitate bakoitzak 6 orrialde ditu: bi orrialdetan unitatearen garapena dator, eta, ondoren, lau ariketa orrialde daude.

·  Ariketa liburua: ikaslearen liburuan dauden lanen ariketa osagarriak dira. Eranskailuak eta ebakigarriak ditu, jaialdiei buruzko jarduerak egiteko.
· Ikasgelako CDa: ikasgelako CDek lehen zikloan dauden ipuin, abesti, errima, chant, dantza, musika joko eta bestelako entzumen ariketa guztien grabazioak dituzte. Abesti guztien ondoren karaoke bertsioa dator, ikasleak hitzekin ohitzen direnean egiteko. Ikasgelako CDek unitateko testen grabazioak ere badituzte, baita Bugs 3 eta 4 programen bukaerako testak ere. 

· Horma irudiak: 8 horma irudi daude koloretan (zortzi, ipuin bakoitzeko), ikasleei ipuinak kontatzeko. Horma irudien alde batean, istorio bakoitzaren irudiak daude, testurik gabe. Beste aldean, Ikaslearen liburuko 3. ikasgaiaren Grammar Bug table delakoaren bertsio osatua dago, bai eta gramatika birziklatua duen taula bat ere; hau da, unitatean azaltzen den aurreko mailetatik birziklatutako hizkuntza.

· Flashcard: 64 flashcard daude, koloretan. Hiztegi berezia irudikatzen dute, eta horietan oinarritzen da ikasleen ikaskuntza. Gida didaktikoaren unitate guztietan, flashcard horiek erabiltzeko argibide zehatzak ematen dira. 

· Word Card: 64 word card daude, flashcard delakoetan azaltzen den hiztegi berezia aurkezteko eta ikaskuntza finkatzeko.

· Gida didaktikoa: gidaren helburua Bugs 5 eta 6 erabiltzen duten irakasleei laguntza zehatza eta xehea ematea da. Ikaslearen liburuko faksimileak dituenez, ikasgelarako oso tresna erabilgarria da. Gida hobeto erabili nahi izanez gero, ikus gidaren sarrera. 

